
Bardean uranio gutxitua erabili izan den argitzeko ahotsak indartu dira 

Bardean erabilitako materialen berri emateko eskatu diote hainbat eragile eta alderdik Espainiari 

Amaia Alvarez 

Iruñea 

Zalantzaren lanbroak Bardean jarraitzen du. Tiro eremuan militarrek uranio gutxitua erabili izan duten susmoa hortxe dago oraindik ere, eta areagotu egin da azken asteotan. Ikerketak direla eta ez direla, argi dagoen gauza bakarra da inork ez duela publiko egin tiro eremuan erabili diren materialen txostenik.Orain, tiro eremua bertan jarraitzeko ituna urte bukaeran amaitzear dagoela, uranioa erabili den argitzeko eskaerak ugaritu egin dira. Rafa Sanchezek, Nafarroako Ekologistak martxan taldeko koordinatzaile eta Tuterako biztanleak, «informazio falta» salatu du. «Ezkutatzeko ezer ez baldin bada, zergatik ez dituzte txostenak ezagutarazten?». 

Aurreko astean Bardeako Batzarreko presidente Jose Antonio Gaiarrek egin zion ikerketa egiteko eskaera Espainiari. «Sorpresaz» hartu zuen berria tiro eremuaren aurkako plataformak. «Ongietorria ematen diogu, eta emaitza negatiboa izatea besterik ez dugu nahi», adierazi du plataformako kide Milagros Rubiok. Eskaera egin eta egun bat igarota, ordea, Gaiarrek azaldu zuen Espainiako Defentsa Ministerioak berriki egin duela ikerketa bat. Hark ondorioztatu omen du, inguruko erradiazio ionikoa «legeak esaten duen baino txikiagoa» dela. Horrek, bide batez, erradiazioa badagoela erakusten du. Edonola ere, Gaiarrek ez du txosten horren daturik jakinarazi, eta azterketa independente bat egiteko aginduko duela iragarri du. Bardeako Batzarreko presidentearen adierazpenen aurrean, Sanchezek esan du «gaiarrekeria» bat direla. «Ohituta gaude Gaiarrek halako gauza bitxiak egitera». 

HITZARMENAREN AMAIERA. Sanchezen iritziz, Gaiarre ikerketaren alde agertu da, abenduan Espainiako Ministerioarekin duten ituna amaituko delako. «Gaiarrek orain ikerketa egiteko eskatzea diru gehiago lortzeko trikimailua da». Bardeako Batzarreko presidenteak Foru Parlamentuan agerraldia egiteko ekimena tramiterako onartu zuten aurreko astelehenean; ikerketa zergatik eskatu zuen eta beste bat zergatik eginen duen azaltzeko eskatuko diote. 

Gaiarreren asmoa da ikerketaren emaitzak hitzarmena negoziatzen hasi baino lehen edukitzea. Dagoeneko harremanetan jarri da Kantabriako (Espainia) Unibertsitateko Radon taldearekin eta Raducan enpresarekin. Raducan enpresako arduradunek jakinarazi dutenez, oraindik ez dute zehaztu azterketa egin behar duten edo ez. «Hala izatekotan, astebete gutxi gorabehera emanen genuke laginak hartzen eta gero beste aste batzuk ikertzen. Ez da azterketa luzea, ezta oso garestia ere», azaldu dute. 

Horrelako ikerketa bat egitea Bardeako Juntak edo beste entitate ofizial batek agindu behar du, tiro eremuan sartzeko baimena eskuratzea errazagoa baita eurentzat. Nafarroako Gobernuak ez du azterketa egitea agintzeko asmorik agertu. «Foru Gobernuak ardura Bardeako Batzarraren esku uzten du, gisa horretan, parkearen mantentzea ez duelako finantzatu behar», dio Sanchezek. Foru Parlamentuak ere «ahots propioa» eduki beharko lukeela iritzi dio. 

Nafarroako Gobernuak 2001ean ikerketa bat egin zuen zonaldeko herritarren osasuna neurtzeko. Ikerketak ondorioztatu zuen tiro eremuaren inguruko herrietan zegoen tumore tasa ez zela Nafarroako gainontzeko herrietakoa baino handiagoa. Ikerketa hura, alabaina, 1993-1996 tartean egin zuten, eta Atlantikoko Itunaren Erakundea NATOk uranio gutxitua, besteak beste, Kosovon 1999ko apirila eta ekaina bitartean erabili zuen. 

Sanchezek uste du gaiarekiko dagoen «nahasmenduak» eta politikariek oro har euren jarrera «ez definitzeak» hiritarrak ez mobilizatzea dakarrela. «Nolanahi ere, duela urte batzuk egindako inkesten arabera, Bardea inguruko herritarren eremua %70 eraistearen alde azaldu zen», gogorarazi du Tuterako ekologistak. 

Tiro eremuaren aurkako taldeek betidanik eskatu dituzte munizioari buruzko ikerketa zehatzak , baita hainbat alderdi politikok ere; Nafarroa Baik eta Nafarroako Ezker Batuak, hain justu. Tiro poligonoaren kontrako plataformak 2001ean jada eskatu zuen azterketa egitea. Bardeako presidenteak, ordea, Ministerioaren baimena beharrezkotzat jo zuen hori egiteko. Plataformaren arabera, Defentsa Ministerioaren erantzuna izan zen Espainiako armadak 1990. hamarkadatik material hori erabili duela esateko inolako frogarik ez dagoela. 

2004ean, Arrisku Erradiaktiboen Europako Batzordeak azterketa egitea proposatu zion plataformak Bardeako Batzarrari. Eta orduko eskaerari eusten dio egun. Hau da, tiro eremua ezarri zenetik, 1951tik, erabili den armamentuaren zerrenda zehazteko eskatzen du, «uranioa ez ezik, kaltegarriak diren beste material batzuk erabili dituzten susmoa ere ba baitago». Plataformako ordezkariek gehitu dutenez, tiro eremuak jarraitzen duen bitartean «susmoek» bere horretan segiko dute. 

'Ezkutuko' minbizia sortzen duen arma 

Giltzurrunetako eta biriketako minbizia eragiten du uranio gutxituak, beste gaitzen artean. Uranioa energia nuklearra sortzeko erabiltzen den minerala da eta, gutxitua denean, materialaren isotopo erradioaktiboak handitu egiten dira. Uranio gutxituaren dosi handiek (450.000 mrem) heriotza sortzen dute aste edo egun gutxiren buruan. Dosi txikiek, aldiz, ezkutuko minbizia eragiten dute, hau da, urteak pasatzen ahal dira minbizia eragin arte. Armaden artean, NATOk erabili du gehien material hori, Golkoko gerran (1990 eta 1991) eta Kosovoko gerran (1999) esaterako. Izan ere, material «erakargarria» da militarrentzat; dentsitatea handia duelako eta oso sukoia delako erabili izan du industria militarrak uranio pobretua. Energia nuklearra erabiltzen duten tokietan erraz eta merke eskuratzen dute. 

«Ez dakigu NATOk non egin zituen aireko probak uranioarekin» 

Lucio Tabar,  Kontzientzia Eragozpen Mugimenduko kidea 

Tabarrek aspalditik dauka Bardean uranio gutxitua erabili izan den susmoa, erabilitako munizioaren berri ez baitute eman. Eta horrek preseski areagotu egiten du haren kezka. 

a. a. 

Iruñea 

Bardean uranio gutxitua erabili izanak kezkatzen du Kontzientzia Eragozpen Mugimenduko kide Lucio Tabar. Erantzunen bila, gaiari buruzko material ugari arakatu du, eta erantzunak baino galdera gehiago topatu ditu. «Bardearen eta uranio gutxituaren inguruan ezer gutxi dakigu; informazio falta, ziurtatu gabeko datuak eta susmoak nabarmentzen dira gaiaren ingurua». 

Nondik dator uranio gutxitua Bardean erabili izan duten susmoa? 

Guk behintzat ez dakigu, eta uste dugu ez dela inoiz publiko egin, uranio gutxitua duten misilak hegazkinetatik bota dituztenean non egin dituzten frogak. Horren inguruan ez dago informaziorik. Badakigu, aldiz, non frogatu dituzten obusak eta, lurretik lurrera bota dituzten bonbak: Ingalaterran eta Frantzian , adibidez. Horri buruzko informazioa badago, eta toki horiek itxi behar izan dituzte gero erradiaktibitatez kutsatuta zeudelako. Itsasontzietatik botatzen diren misilak ere, uranio gutxitua zeramatenak, badakigu non frogatu dituzten, Puerto Ricon Ameriketako Estatu Batuek duten tiro eremuan. Gertatzen dena da ez dakigula NATOk non egin zituen aireko frogak uranioarekin, alegia, hegazkinetatik bota zituztenean. 

Espainiako Defentsa Ministerioak esan du ez duela horrelako muniziorik erabili Bardean. 

Hori seguruenik egia da, Espainiak horrelako materialik ez duela uste baitugu.Alegia, ez dut uste Defentsa Ministerioak uranio gutxitua duenik. 

Nortzuek izan dute erabiltzeko aukera? 

Ameriketako Estatu Batuetako hegazkinek eta NATOk erabili izan dutela egiaztatuta dago. Are gehiago, duela urte batzuk Espainiako Kongresuan egindako galdera bati erantzuten, garai hartako Defentsa ministroak esan zuen Espainiak ez dakiela gainerako estatuen hegazkinek zer nolako munizioa frogatzen duten Bardean. Dirudienez, Espainiak NATOrekin sinatua duen hitzarmenak ez du eskatzen munizio mota zehazteko. Ez da beharrezkoa. Bestalde, 2001ean jakin genuen Aragoin (Espainia), Bardearekin muga egiten duen zonaldean, Cinco Villas deritzona, minbizi tasa ohikoa baino handiagoa dela. Hala eta guztiz ere, medikuek eman zuten arrazoia izan zen biztanleriaren batez besteko adina handiagoa zela han, alegia, bertako biztanleria zaharra zela. Ez da azterketa seriorik egin. 

Bosnian eta Kosovon NATOk uranio gutxitua erabili zuela ziurtatuta dago. Hortik dator susmoa? 

Hori da. Gainera, urte haietan ez zegoen garbi horrelako munizioak eragiten ahal zituen kalteak. Hori ez da ikusi gerretan erabili arte. Beraz, guk pentsatzen dugu gerra horien aurretik armadek ez zutela segurtasun neurririk hartzen. Hala ere, dena dira usteak. 

Hala balitz, zer-nolako ondorioak izanen lituzke herritarrengan uranio gutxitua erabili izanak? 

Ez dakigu, ez baitakigu zer erradioaktibitate maila egon daitekeen une honetan Bardean. Bitxia izan da Gaiarrek aipatu duenean Espainiak egin duela ikerketa bat, eta ondorioztatu dela legezko erradiazio maila baino baxuagoa dela bertan. Baina, zergatik dago erradioaktibitatea Bardean? Hori da gakoa. 

Eta gaur egun zer arma erabiltzen dituzten jakin daiteke? 

Hori ere ez dakigu. Susmoaren oinarria dago uranio gutxituak eragiten dituen ondorioak jakin aurretik egindako frogetan. 

«Gaiarrek orain ikerketa egitea eskatzea diru gehiago lortzeko trikimailua da» 

Rafa Sanchez,  Ekologistak Martxan 

«Uranioa ez ezik beste material kaltegarri batzuk ere erabili dituzten susmoa dago» 

milagros rubio 

tiro eremuaren kontrako plataforma 

